
mailto:scienceproblems.uz@gmail.com
https://t.me/scienceproblems_uz

Ўзбекистон Республикаси Конституциясининг 20-моддасига кўра, инсоннинг 

ҳуқуқ ва эркинликлари қонунларнинг, давлат органлари, фуқароларнинг ўзини ўзи 

бошқариш органлари, уларнинг мансабдор шахслари фаолиятининг моҳияти ва 

мазмунини белгилайди [1]. 

Жиноят-процессуал кодексининг 2-моддасига кўра, жиноят-процессуал 

қонунчилигининг вазифалари жиноятларни тез ва тўла очишдан, жиноят содир этган 

ҳар бир шахсга адолатли жазо берилиши ҳамда айби бўлмаган ҳеч бир шахс 

жавобгарликка тортилмаслиги ва ҳукм қилинмаслиги учун айбдорларни фош этишдан 

ҳамда қонуннинг тўғри татбиқ этилишини таъминлашдан иборатдир. 

Жиноят ишларини юритишнинг жиноят-процессуал қонунчилигида белгиланган 

тартиби қонунийликни мустаҳкамлашга, жиноятларнинг олдини олишга, шахс, 

давлат ва жамият манфаатларини ҳимоя этишга ёрдам қилмоғи лозим [3]. 

Юқорида қайд этилган устувор нормалар жиноят процессида инсон ҳуқуқ ва 

эркинларини ҳимоя қилишнинг ҳуқуқий асосларини ўзида акс эттириб мазкур 

жараёнда турли усулларни, жумладан, ҳаётимизга тобора кириб бораётган 

рақамлаштиришни жорий этиш орқали қонунийликни таъминлаш имкониятларини 

янада мустаҳкамлашни тақозо қилади. 

Рақамлаштириш – бу ҳаётнинг турли соҳаларига рақамли технологияларни 

жорий этиш ҳисобланади. Рақамлаштириш орқали меҳнат фаолиятининг инсон 

омилини истисно этувчи кўринишлари юзага келади ёки инсон фаолият маҳсулини 

шакллантириш жараёни тезлашади, шаффоф механизмлар юзага келади, қонун 

бузилиши ҳолатларининг олди олинади. 

Бугунги кунда, мамлакатимизда рақамлаштириш соҳасида олиб борилаётган 

ислоҳотлардан кўзланган мақсад - вақт сарфини тежаш, инсон омилини камайтириш, 

фуқароларнинг ҳуқуқ ва эркинликлари ҳимоясини самарали ҳимоя қилиш, давлат 

органлари фаолиятида шаффоф, қулай ва тезкор механизмларни жорий этиш орқали 

фуқароларнинг халқпарвар давлат сиёсатига бўлган ишончини оширишга 

қаратилмоқда. 

Бу муҳим ислоҳотлар ҳаётимизнинг барча жабҳалари сингари, жиноят 

процессида ҳам муҳим аҳамият касб этиб бормоқда. Зеро, қонунчиликда шахс 

ҳуқуқларини чеклашни, шунингдек, жиноятларни иссиқ изида фош этиш бўйича қатор 

вазифаларни акс эттирувчи нормалар назарда тутилган бир шароитда, бу жараёнда 

рақамлаштиришнинг ўрни сув ва ҳаводек зарур бўлиб бормоқда. 

https://doi.org/10.47390/SP1342V3SI4Y2023N48

Қайд этиш жоизки, Ўзбекистон Республикаси Президентининг 14.05.2018 

йилдаги “Жиноят ва жиноят-процессуал қонунчилиги тизимини тубдан 

такомиллаштириш чора-тадбирлари тўғрисида” ПҚ-3723-сонли қарори билан 

Ўзбекистонда электрон жиноят ишини юритишнинг ҳуқуқий асосларини яратиш 

бўйича муҳим қадамлар ташланди [5]. 

Ушбу қарор билан Ўзбекистон Республикасининг Жиноят ва жиноят-процессуал 

қонунчилигини такомиллаштириш Концепцияси тасдиқланган бўлиб, унда жиноят 

ишини юритиш жараёни, шу жумладан, жиноят иши бўйича электрон иш юритишда 

тартиб-таомилларни қисқартириш ва ортиқча босқичларни чиқариб ташлаш орқали 

қонунчилик нормаларини оптималлаштириш назарда тутилган. 

Бундан ташқари, Ўзбекистон Республикаси Президентининг 28.01.2022 йилдаги 

“Ишни судга қадар юритишда ягона идоралараро электрон ҳамкорлик тизимини жорий 

этиш чора-тадбирлари тўғрисида”ги ПҚ-105-сон қарори қабул қилиниб, жиноят 

процессини юритишда идоралараро ҳамкорликни амалга оширишда қуйидагиларни 

назарда тутувчи “Электрон суриштирув ва дастлабки тергов” ягона ахборот 

тизимининг жорий этилиши белгиланди:  

ишни судга қадар юритиш босқичида жиноятларга оид аризалар, хабарлар ва 

бошқа маълумотларни кўриб чиқиш ва жиноят иши бўйича суриштирув ва дастлабки 

терговни амалга ошириш учун зарур бўлган маълумотларнинг тезкорлик билан 

олинишини таъминлаш учун давлат органлари ҳамда ташкилотлар ўртасида тезкор 

ахборот алмашиш; 

суриштирувчи ва терговчиларнинг қарорлари, топшириқлари, кўрсатмалари 

ҳамда бошқа хабарномаларини тегишли давлат органлари ҳамда ташкилотларга 

электрон ҳужжат кўринишида юбориш, шунингдек, уларга жавобларни мазкур 

тарзда қабул қилиш; 

жиноий ҳаракатлар оқибатида етказилган моддий зарарни қоплаш чораларини 

кўриш ва унинг самарадорлигини ошириш мақсадида гумон қилинувчи, 

айбланувчининг мол-мулкини хатлаш, шунингдек, қидирув эълон қилинган 

айбланувчиларга нисбатан қонунчилик ҳужжатларида белгиланган чеклов 

чораларини ахборот-коммуникация технологияларидан фойдаланган ҳолда ўз 

вақтида амалга ошириш [6]. 

Асосий мақсад эса, қонунчиликни ҳамда жиноят ишларини тергов қилиш ва 

кўриб чиқиш услубиётини янада такомиллаштириш, суд-тергов фаолиятида замонавий 

ахборот-коммуникация технологияларидан фойдаланилишни кенгайтириш, жиноят 

иши бўйича иш юритувни, жумладан “Электрон жиноят иши” тизимини жорий этиш 

орқали оптималлаштириш ва соддалаштириш бўйича таклифлар ишлаб чиқишдан 

иборат. 

Қайд этиш жоизки, сўнгги йилларгача жиноят иши доирасида суриштирув, тергов 

ва суд органларининг ваколатли ташкилотлар билан идоралараро ҳамкорлигини 

самарали йўлга қўйилган деб бўлмасди. 

Хусусан, Ўзбекистон Республикаси Президентининг 14.05.2018 йилдаги “Жиноят 

ва жиноят-процессуал қонунчилиги тизимини тубдан такомил-лаштириш чора-

тадбирлари тўғрисида”ги ПҚ-3723-сон қарорида ҳам суд-тергов фаолиятига замонавий 

ахборот-коммуникация технология-ларини жорий қилиш аҳволи жуда паст даражада 

эканлиги танқид остига олинган эди [5]. 

Давлат раҳбари бошчилигида рақамлаштириш соҳасига бағишлаб ўтказилган 

видеоселектор йиғилишида рақамлаштириш билан шуғул-ланмасдан ривожланиш 

мумкин эмаслиги, барча даражадаги раҳбарлар ҳафта давомида 2-3 кун рақамлаштириш 

билан машғул бўлиши лозимлиги ҳақида топшириқлар берилди [12]. 

Таъкидлаш жоизки, жиноят ишларини юритишни рақамлаштириш борасида 

сўнгги йилларда мавжуд эҳтиёж ва технология имкониятларидан келиб чиқиб бир 

қатор ислоҳотлар амалга оширилди. 

Хусусан, процессуал қарорларни электрон ҳисобга олиш, эҳтиёт чораларини 

қўллашда муддатларни автоматик ҳисобга олиш, масофадан туриб видеоконференц-

алоқа режимида сўроқ қилиш, юзлаштириш ва бошқа шу каби янгиликлар амалдаги 

жиноят-процессуал иш юритувини рақамлаштириш орқали соддалаштиришда муҳим 

аҳамият касб этмоқда. 

Эндиликда, мавжуд имкониятлардан келиб чиққан ҳолда, бу жараённи янада 

такомиллаштириш орқали фуқаролар ва давлат органлари учун қулай ҳуқуқий 

механизмларни яратиш бўйича изланишлар олиб бориш мақсадга мувофиқ. 

Шу асосда, изланиш ўтказиладиган йўналишлардан бири сифатида жиноят иши 

терговида муҳим аҳамиятга эга бўлган жиноят бўйича етказилган зарар ундирувини 

реал таъминлаш масаласига оид муаммоларни таҳлил қилишни лозим деб топдик.  

Ўзбекистон Республикаси Жиноят кодексининг 9-моддасида назарда тутилган 

айб учун жавобгарликнинг муқаррарлиги принципи таг замирида шахсга нисбатан 

жиноий жазо қўллаш билан бирга, шахс, корхона, муассаса ёки ташкилотга етказилган 

зарарнинг ҳақиқатда ундирилиши ҳам ётади [2]. 

Ўзбекистон Республикаси Олий суди Пленумининг 27.12.2016 йилдаги “Жиноят 

натижасида етказилган мулкий зиённи қоплашга оид қонунчиликни қўллаш бўйича суд 

амалиёти тўғрисида”ги 26-сон қарорининг 1-бандида жиноят натижасида етказилган 

мулкий зиённи қоплаш фуқаролар, корхона, муассаса, ташкилотлар, тадбиркорлик 

субъектлари, шунингдек, давлатнинг мулкий ҳуқуқ ва манфаатлари ҳимоясини 

таъминлашда муҳим аҳамият касб этиши, 3-бандида ЖПКнинг 82-моддасига мувофиқ 

суриштирув, дастлабки тергов олиб бориш чоғида аниқланиши лозим бўлган 

ҳолатлардан бири жиноят натижасида етказилган зарар хусусияти ва миқдори 

ҳисобланиши, чунки етказилган зарар тури ва миқдорини аниқлаш нафақат уни қоплаш 

масаласини ҳал этиш, балки жиноятни квалификация қилиш учун ҳам аҳамиятли 

эканлиги таъкидланган [7]. 

Махачкалин инновацион университети юриспруденция кафедраси ўқитувчиси 

А.И.Ибрагимова ўзининг “Жиноят натижасида етказилган зарарни ундириш 

жараёнининг хусусиятлари” мавзусида олиб борган тадқиқот ишида жиноят 

натижасида етказилган зарарни ундириш нафақат хусусий-фуқаролик муносабати 

билан боғлиқлиги, балки ижтимоий масала ҳам эканлигини, тергов ва суд давомида 

жабрланувчига етказилган зарар қопланиши билан бирга, ҳуқуқ-тартибот 

қоидаларининг тикланишига ҳам эришилишини таъкидлаб ўтади [8]. 

Айрим тадқиқотчилар (А.А.Данилев, О.В.Петрова) зарар ундирувини ихтиёрий ва 

мажбурий тоифага ажратиб, ихтиёрий ундирувда етказилган зарарни пул, натура 

шаклида, муайян мулкни алмаштириш каби усуллар орқали қопланишини, мажбурий 

тартибда ундирувда етказилган зарарнинг қийматини қоплаш ёки айбланувчига 

тегишли мол-мулк ҳисобидан қоплаш амалга оширилишини таъкидлашади [9].  

Кўплаб ўрганилган илмий тадқиқотлар таҳлили шуни кўрсатадики, жиноят 

натижасида етказилган зарарни ундириш билан боғлиқ изланишлар жиноят 

натижасида етказилган зарарнинг аҳамияти, уни тоифаларга бўлиш, 

зарарни ундириш давомида юзага келадиган муаммолар каби мавзуларга бағишланган 

бўлиб, мазкур тадқиқот ишида илгари сурилаётган ғоялар мазмунини ўзида тўлиқ 

ифодаламайди. 

Фикримизча, жиноят процессида етказилган зарарни аниқлаш ва 

уни қоплаш масаласи қуйидагилар сабабли аҳамиятли ҳисобланади: 

Биринчидан, жиноят натижасида етказилган зарар фуқароларнинг ҳуқуқ ва 

эркинликлари, жамият ва давлат манфаатларига салбий таъсир 

этиб, унинг ундирувини таъминлаш бузилган ҳуқуқларни амалда тиклаш имкониятини 

беради.  

Иккинчидан, кўплаб тоифадаги жиноятлар бўйича шахсга нисбатан эҳтиёт 

чорасини танлаш масаласи фуқароларнинг ҳуқуқ ва эркинликлари, жамият ва давлат 

манфаатларига етказилган зарар миқдори ва унинг қопланганлигига қараб ҳал 

қилинади.  

Учинчидан, етказилган зарар миқдорини тўғри аниқлаш қилмишни тўғри 

малакалашда аҳамиятли ҳисобланади. 

Тўртинчидан, содир этилган ижтимоий хавфли қилмиш юзасидан 

жазо меъёрини танлашда етказилган зарарнинг қопланганлиги инобатга олинади. 

Бугунги кунда, жиноят натижасида етказилган зарарни натура ҳолда қоплашдан 

кўра кўпроқ пул шаклида ундириш амалиёти шаклланган 

бўлиб, бу натура товар қийматининг сунъий оширилиши ва ижро ҳаракатлари 

қийинлашишини олдини олиш каби мақсадларни кўзлайди. Мазмун жиҳатдан бундай 

ундирув ихтиёрий ундирув тоифасига кириб, реал таъминланганлиги сабабли, кўпинча, 

ижро босқичига “кўп ҳам иш қолдирмайди”. 

Биргина, Қашқадарё вилоятида таҳлил қилинган 2022 йилда прокуратура 

органлари терговида 769 та, ички ишлар органлари терговида 2 257 та, суриштирув 

органларида 1 175 та жами 4 201 та жиноят ишлари тамомланган (бунда ДХХ ва ҳарбий 

прокуратура ҳисоботлари ҳисобга олинмаган). 

Суриштирув ва дастлабки тергов органлари томонидан зарар етказиш орқали 

содир этилган жиноятлар бўйича жами 2 117 та (960 таси прокуратурада, 1 019 таси 

ички ишлар, 138 таси суриштирув органларида) жиноят ишлари тергов қилинган. 

Юритилган жиноят ишлари бўйича 1 189 нафар шахсларга нисбатан (355 нафари 

прокуратура, 830 нафари ички ишлар органлари, 4 нафари суриштирув органларидаги 

жиноят ишлари бўйича) қамоқ эҳтиёт чораси, 1 089 нафар шахсларга нисбатан (274 

нафари прокуратура, 654 нафари ички ишлар органлари, 161 нафари суриштирув 

органларидаги жиноят ишлари бўйича) гаров эҳтиёт чораси қўлланилган. 

Таъкидлаш жоизки, тергов қилинган жиноят ишлари бўйича аниқланган 249,4 

млрд. сўм зарардан 183,1 млрд. сўми ундирилган бўлиб, 170,7 млрд. сўми ёки 93,2 

фоизи пул шаклида (135,9 млрд. сўми прокуратура, 33,3 млрд. сўми ички ишлар тергови, 

1,4 млрд. сўми суриштирув органларидаги жиноят ишлари бўйича), 12,4 млрд. сўми ёки 

6,7 фоизи натура ҳолда амалга оширилган [11]. 

Амалиётда суриштирув ва дастлабки тергов органлари томонидан жиноят 

натижасида етказилган зарар тўлови ушбу органларнинг тижорат банкларида очилган 

депозит ҳисоб рақамига ундирилади ва суднинг ҳукми қонуний кучга киргунга қадар 

сақланади. Бу ўз навбатида, айбсизлик презумпцияси принципи моҳияти билан ҳам 

ҳамоҳанг бўлиб, зарар ундирилишида ўзига хос “кафолат усули” вазифасини ўтайди. 

Шуни қайд этиш ўринлики, зарарни бу тартибда ундириш амалиёти Жиноят-

процессуал кодексида белгиланмаган бўлиб, бу ҳам ҳуқуқий асосларни яратишни тақозо 

этади. 

Зарарни депозит ҳисоб рақамига пул шаклида тўлаган шахслардан тижорат 

банки томонидан бериладиган зарар тўланганлигини тасдиқловчи ҳужжат (квитанция) 

талаб қилиниб, бу ҳужжат жиноят ишига қўшилади.  

Бироқ, бу жараёнда йўл қўйилиши мумкин бўлган айрим қонун бузилиши 

ҳолатларини инобатга олиш лозим. Чунки, инсон омили аралашуви талаб қилинадиган 

ҳар қандай жараёнда суиистеъмолчиликка йўл қўйиш хавфи мавжуд бўлади. Шунга 

ўхшаш мисол сифатида қуйидаги жиноий ҳодисани келтириш мумкин. 

Қашқадарё вилояти Қамаши туманида яшовчи Ф.Н. ўзининг жиноий шериклари 

С.Т. ва Г.Ю.лар билан бир гуруҳга бирлашиб, 2021 йил ва 2022 йилнинг январь-февраль 

ойларида Қашқадарё вилояти ИИБ ЙҲХБ 2-туманлараро рўйхатдан ўтказиш ва имтиҳон 

олиш бўлимига жами 727 нафар фуқароларнинг номидан “автомашинани қайта 

рўйхатга олиш”, “имтихонга кириш”, “янги тоифадаги гувоҳнома олиш”, транспорт 

воситасини техник кўрикдан ўтказиш”, “давлат рақами олиш”, “йўл фондини тўлаш”, 

“янги намунадаги ҳайдовчилик гувоҳномаларини олиш” мақсадида тўланадиган 

“Агробанк” АТБ Қамаши филиалининг жами 264 млн. сўмлик тўлов патталарини 

қалбакилаштиришган. 

Сўнгра, фуқароларни алдаш ва ишончини суиистеъмол қилиш йўли билан 

қалбаки тўлов патталарини улар орқали ваколатли ташкилотларга тақдим этилишига 

эришиб, қалбаки тўлов патталаридан тушган маблағларни банкка топширмасдан, 

ўзларининг шахсий эҳтиёжлари учун ишлатиб юборишлари оқибатида, жуда кўп 

миқдордаги маблағларнинг давлат бюджетига тушмасдан қолишига сабабчи бўлишган. 

Суднинг ҳукми билан уларга нисбатан жавобгарликнинг муқаррарлиги таъминланган 

[10]. 

Бундан кўринадики, тақдим этилаётган банк ҳужжатлари ҳам реалликни 

таъминламайди ёки ижро босқичини қийинлаштириб қўяди. Чунки, бу жараёнда инсон 

омили мавжуд бўлади. 

Яна бир муҳим муаммо ҳам борки, суриштирув ёки дастлабки 

тергов органлари томонидан жиноят натижасида етказилган зарар тўловини тўлаш 

учун айбланувчиларга бериладиган муддат билан боғлиқ. 

Амалиётда, иқтисодий соҳадаги жиноятлар бўйича қамоқ эҳтиёт чорасини 

қўллаш юзасидан судларга киритилган илтимоснома бўйича айбланувчи ёки уларнинг 

ҳимоячиси зарар тўловини тўлаш учун суриштирув ёки дастлабки тергов органи 

томонидан оқилона муддат берилмаганлиги ҳақидаги важларни келтириб ўтишади.  

Гарчи, терговга қадар текширув ёки дастлабки терговнинг муайян бошланиш 

вақти етарли муддатни ташкил қилиши мумкин бўлса-да, бироқ шахсга қўйилаётган айб 

моҳияти ва зарар миқдори уни айбланувчи сифатида ишга жалб этиш тўғрисида қарор 

чиқарилган вақтдан бошлаб аниқланади. Модомики шундай экан, муддатларни 

белгилаш ва рақамлаш-тириш имкониятидан фойдаланиш орқали мазкур жараённи 

ҳуқуқий жиҳатдан тўғри тартибга солиш лозим бўлади. 

Таъкидлаш жоизки, мазкур жараённи соддалаштириш имконияти 

ҳам мавжуд бўлиб, миллий ҳуқуқ тизимимизда мавжуд бўлган техник ресурсларнинг 

бунга “қурби етади”. 

Жумладан, Ўзбекистон Республикаси Президентининг 31.10.2018 йилдаги 

“Жиноий-ҳуқуқий статистика тизимини тубдан такомиллаштириш ва жиноятларни 

тизимли таҳлил қилиш самарадорлигини ошириш чора-тадбирлари тўғрисида”ги ПФ-

5566-сон Фармонига кўра, “Электрон жиноий-ҳуқуқий статистика” ягона ахборот 

тизимини (кейинги ўринларда Ягона ахборот тизими деб юритилади) жорий этиш 

белгиланиб, ҳозирда барча суриштирув ва дастлабки тергов органларининг жиноят 

процессуал фаолияти натижаси шу тизим орқали шаклланиб бормоқда [4]. 

Ушбу Ягона ахборот тизимида: 

статистик карточкаларнинг электрон шаклларини тузиш орқали жиноят ишлари, 

терговга қадар текширув материаллари, суд муҳокамалари ҳамда суд қарорлари ижроси 

натижалари, шунингдек, айбланувчи ва жабрланувчи тариқасида жалб этилган 

иштирокчилар бўйича маълу-мотларнинг ягона ҳисобини юритиш; 

прокуратура, суд ва бошқа давлат органлари ўртасида дастлабки 

тергов ва суриштирув органларининг электрон маълумот алмашув шаклини, шу 

жумладан, ахборот тизимлари ва маълумотлар базаларини интеграция қилиш йўли 

билан жорий этиш; 

жиноий-ҳуқуқий статистикани юритиш тартиб-таомилларини опти-

маллаштириш ва уни шакллантириш жараёнида инсон омилини истисно этиш 

белгиланган. 

Суриштирув ва дастлабки тергов органларининг бухгалтерия хизматларида эса, 

депозит ҳисоб рақамга келиб тушган маблағларни онлайн кўриб туриш имконияти 

мавжуд. 

Мазкур дастурий имкониятлардан фойдаланиш эса, фуқаролардан ортиқча 

ҳужжатларни талаб қилишга чек қўйиши билан бирга, жараённи 

шаффофлаштиришга, ортиқча вақт сарфини камайтиришга, фуқароларнинг ҳуқуқ ва 

эркинликлари ҳимоясини янада самарали таъминлашга ўз ҳиссасини қўшади. 

Соҳада ўтказилган изланишлар ва мавжуд техник имкониятлар 

таҳлили асосида жиноят натижасида етказилган зарар ундируви жараёнини 

рақамлаштиришни қуйидаги босқичларда амалга ошириш орқали жараённи янада 

соддалаштириш имкониятини яратиш мумкин: 

Биринчи босқичда, Ягона ахборот тизимига жиноят иши ўз юритувида бўлган 

суриштирувчи, терговчи ёки суд томонидан айбловга доир маълумотлар билан бирга 

жиноят натижасида етказилган зарар миқдорига оид маълумотлар киритилади ва 

алоҳида саҳифада электрон акс эттирилади (айблов ўзгартирилган ёки тўлдирилган 

тақдирда, маълумотлар таҳрирланади). 

Иккинчи босқичда, суриштирувчи, терговчи ёки суд томонидан айбланувчи, 

фуқаровий жавобгарга ахборот тизими орқали жиноят иши рақами, суриштирув, 

дастлабки тергов ёки суд органининг депозит ҳисоб рақами ва тўланиши лозим бўлган 

зарар тўлови миқдори акс этган QR-кодли маълумотнома чиқарилиб, имзо қўйдириб 

топширилади (имзоланган нусхаси жиноят ишига қўшиб қўйилади). 

Учинчи босқичда, банк орқали суриштирув, дастлабки тергов органи ёки 

суднинг депозит ҳисоб рақамига тўлов қилиниб, тўланган маблағга оид маълумотлар 

суриштирув, дастлабки тергов органи ёки суднинг бухгалтерияси электрон дастурида 

реал вақт режимида жиноят иши рақами билан бирга акс этади. 

Тўртинчи босқичда, суриштирув, дастлабки тергов органи ёки суднинг 

бухгалтерияси масъул ходимига кўпи билан 24 соат ичида Ягона ахборот тизимига 

жиноят натижасида етказилган зарар тўловига оид маълумотларни киритиш 

мажбурияти юклатилади. 

Шу ўринда таъкидлаш жоизки, учинчи ва тўртинчи босқичда назарда тутилган 

таомилларни суриштирув ва дастлабки тергов органига хизмат кўрсатаётган тижорат 

банкига Ягона ахборот тизимидан чекланган тарзда фойдаланиш, яъни зарар 

тўланганлигига оид маълумотларни реал вақт режимида онлайн шакллантириш 

имконини берган ҳолда янада қисқартириш мумкин. Бу орқали, инсон омилини янада 

чеклаш имконияти яратилади. Албатта, бу электрон тизим ҳимоясининг 

таъминланишига боғлиқ. 

Бешинчи босқичда, етказилган зарар бўйича тўланган маблағлар ҳақидаги QR-

кодли тўлов қоғози суриштирувчи ёки терговчи томонидан Ягона ахборот тизими 

орқали олиниб, жиноят иши ҳужжатларига қўшилади. 

Фикримизча, бу орқали фуқаролардан ортиқча ҳужжат талаб қилишга чек қўйиш 

билан бирга, турли суиистеъмолчилик, сохтакорлик каби ҳолатларнинг ҳам олди 

олинади. 

Шу билан бирга, тўланиши лозим бўлган зарар тўлови миқдори акс этган QR-

кодли маълумотномани имзо қўйдириб топшириш орқали айбланувчиларга зарарни 

қоплаш бўйича муайян муддат берилади, эҳтиёт чора қўллаш масаласини ҳал қилишда 

ҳам суд томонидан суриштирув ва дастлабки тергов органлари томонидан яратиб 

берилган имкониятлар ҳисобга олинади, айбланувчиларнинг зарарни тўлашга оқилона 

вақт берилмаганлиги ҳақидаги иддаоларига чек қўйилади – бир сўз билан 

айтганда, жараён рақамлаштирилади. 

Суриштирув ва дастлабки тергов органлари томонидан қўлланилган гаров эҳтиёт 

чорасига оид рақамлар ҳам бекорга келтирилгани йўқ. Зарар борасида илгари 

сурилаётган ушбу таклифни гаров эҳтиёт чорасини қўллаш жараёнида ҳам амалга 

ошириш мумкин. 

Юқоридаги фикр ва мулоҳазалардан келиб чиққан ҳолда, қуйидаги қонунчилик 

ҳужжатлари нормаларига ўзгартиш ва қўшимчалар киритиш таклиф этилади: 

1) Ўзбекистон Республикаси Жиноят-процессуал кодексининг 

281-моддасини қуйидаги мазмундаги учинчи қисм билан тўлдириш:

“Суриштирув, дастлабки тергов жараёнида ва судда айбланувчи, судланувчи ёки 

фуқаровий жавобгарга жиноят натижасида етказилган зарарни қоплаш учун оқилона 

муддат берилиши лозим”. 

2) Ўзбекистон Республикаси Жиноят-процессуал кодексини қуйидаги

мазмундаги 2821-модда билан тўлдириш: 

“2821-модда. Жиноят натижасида етказилган зарарни пул шаклида ундириш 

тартиби 

Жиноят натижасида етказилган зарар айбланувчи, судланувчи ёки фуқаровий 

жавобгар томонидан пул шаклида қопланганда, маблағлар суриштирув, дастлабки 

тергов органи ёки суднинг банкда очилган депозит ҳисоб рақамига ўтказилади. 

Суриштирувчи, терговчи, суд томонидан айбланувчи, судланувчи 

ёки фуқаровий жавобгарга электрон ахборот тизими орқали жиноят натижасида 

қопланиши лозим бўлган зарар ҳақидаги QR-кодли маълумотнома тақдим этилади. 

Суриштирув, дастлабки тергов органи ёки судда жиноят натижасида етказилган 

зарар қопланганлигига оид ҳужжатлар банк томонидан электрон ахборот тизимида 

шакллантирилган маълумотлар орқали электрон тарзда қабул қилинади ҳамда жиноят 

ишига қўшиб қўйилади. 

3) Ўзбекистон Республикаси Жиноят-процессуал кодексининг 

370-моддаси 2-қисмини қуйидаги таҳрирда баён этиш:

“Дастлабки тергов тўхтатилгандан кейин ва у қайта тиклангунга қадар тергов 

ҳаракатлари ўтказилишига йўл қўйилмайди, жиноят натижасида етказилган зарарни 

ундириш мақсадида ўтказилиши лозим бўлган тергов ва процессуал ҳаракатлар бундан 

мустасно”. 

4) Ўзбекистон Республикаси Президентининг 31.10.2018 йилдаги “Жиноий-

ҳуқуқий статистика тизимини тубдан такомиллаштириш ва жиноятларни тизимли 

таҳлил қилиш самарадорлигини ошириш чора-тадбирлари тўғрисида”ги ПФ-5566-сон 

Фармонининг 3-бандини қуйидаги мазмундаги бешинчи хатбоши билан тўлдириш ва 

бешинчи хатбошини тегишинча олтинчи хатбоши деб ҳисоблаш: 

“жиноят натижасида етказилган ва қопланган зарар ҳақидаги маълумотлар 

суриштирув ва дастлабки тергов органлари ҳамда ваколатли ташкилотлар ўртасидаги 

электрон ахборот алмашинуви бўйича олинган маълумотлар асосида Ягона ахборот 

тизимида акс эттирилади”. 

Хулоса ўрнида айтиш мумкинки, жиноят натижасида етказилган зарарни 

ундириш тартибига замонавий ахборот-технологияларининг жорий этилиши, нафақат 

фуқароларнинг ҳуқуқ ва манфаатлари ҳимоясини таъминлашга, балки суриштирув 

ва дастлабки тергов органларига қулайлик яратилишига, жараёнда инсон омилини 

истисно этадиган, жиноят ишида айбланувчи шахсга зарарни тўлаш билан боғлиқ 

муайян имкониятлар тақдим этадиган, турли суиистеъмолчилик ва бошқа қонун 

бузилиши ҳолатларини олдини оладиган шаффоф ҳуқуқий механизмни жорий 

этишга ўз ҳиссасини қўшади. 

